
     NAJČEŠĆI  PROBLEMI  U PROIZVODNJI  KRASTAVACA  U  ZAŠTIĆENOM  PROSTORU 
 
      Proizvodnja krastavaca u zaštićenom prostoru nije nimalo laka, iako na prvi pogled 
djeluje jednostavna. U prilog tome ide činjenica, što je to kultura koja brzo nakon 
rasađivanja plodonosi, a plodovi su teški i kad počne intenzivnija berba, ubiranje je 
svakodnevno. Osim toga, ima relativno kratku vegetaciju i dosta proizvođača nakon 
proljećnog turnusa, rade i jesenju proizvodnju, tj.dva turnusa u toku godine. Prije  
proljećne sadnje, najčešće proizvode zelenu salatu ili spanać  i imaju vremena da 
pripreme zemljište za proizvodnju krastavaca. U plodoredu se često sadi za jesenju 
potrošnju poslije proizvodnje paradajza, što daje dobre rezultate. Krastavac ne treba  
gajiti u monokulturi, jer ni jedna monokultura nije dobra, a nerijetko njen proizvod su 
gljivična oboljenja, kao i pojava zemljišnih štetočina, koje mogu nanjeti veće štete i usjevu, 
kao i samom zemljištu.  
 
U tom slučaju, jedina mogućnost za sigurnu proizvodnju je sadnja  kalemljenog rasada. 
 

 
Sl. 1. jesenja proizvodnja krastavaca u zaštićenom postoru 

 
      Krastavac, za razliku od paradajza, traži za uspješnu proizvodnju veliku RVV (relativna 
vlažnost vazduha), od 70-85%. Razlog tome su veliki listovi koje formira, jer se kroz njih  
vrši transpiracija (isparavanje vode), koju treba nadomjestiti. U suprotnom, tj.pri 
relativnoj vlažnosti vazduha ispod 40%, a  pri visokim temperaturama, doći će do sušenja 
plodova, kao i pojave deformisanih plodova, a ovakvi uslovi pogoduju i napadu crvenog 
pauka.  Nerijetka je i pojava sušenja (abortiranja) tek zametnutih plodova na gornjim 
etažama. Da bi to spriječili, potrebno je u zaštićenim prostorima imati montirane 

rasprskivače – prskalice, gdje će se na taj način, u takvim ekstremnim uslovima 
proizvodnje, povećati relativna vlažnost i spriječiti otpadanje  plodova. 
 
 

    
Sl.2 i 3.  abortiranje tek zametnutih plodova na većim etažama 

 
     Zbog slabo razvijenog i osjetljivog korjenovog sistema, koji je izuzetno važan za 
postizanje visokog prinosa, potrebno je pravilno raditi orezivanje.  Ukoliko pustimo da 
biljka krastavca slobodno raste, ona će stvarati previše plodova u isto vrijeme. Oni se neće 
moći ishraniti, dio plodova će otpasti, bit će puno deformiranih i loše obojenih plodova. 
Zato pristupamo rezidbi, čija je svrha  dobijanje čvrste i otporne stabljike koja će izdržati 
težinu plodova, kao i raniju i uspješniju berbu.  

 
Postupak rezidbe se sastoji u sljedećem: glavna vriježa se vodi  dok ne preraste žicu i 
otkida joj se vrh. Tada njezinu ulogu preuzima najbliža bočna vriježa.  
 
Ukoliko se na glavnoj vriježi stvara premalo bočnih vriježa, pristupa se ranijem rezanju 
vrha  biljke.  Sve bočne vriježe i cvjetove na visini od 50-70 cm od zemlje skidamo.  
 
Na slijedećih 50-70 cm pustimo bočne vriježe da razviju 1 list sa po 1 plodom i odrežemo. 
Zatim, do visine žice pustimo bočne grane da razviju 2 lista sa 1 plodom i odsječemo. 
Postranu vriježu na vrhu prebacujemo preko žice i odsječemo  je na 3 lista, sa po 1 
plodom. Daljnji postupak rezidbe bočnih vriježa je isti kao kod glavne vriježe. 

Sl.4. deformisani plodovi uslijed neadekvatnih uslova proizvodnje 

 
 Mr Branka Nikolić 

 
 
 

 

 


